
						विकिस्रोत से

					

					


					
					
					यह पृष्ठ अभी शोधित नहीं है।
३०२
भारत की एकता का निर्माण
यह नहीं कहना चाहते कि हम लोगों ने कुछ किया है । बहुत-से लोग इस
बात को जानते हैं कि ऐसी बात नहीं है कि हमने कुछ भी नहीं किया। जो
काम हमने किया है, कुछ उससे फायदा भी हुआ है और हमारी इज्जत भी
बढ़ी है । अगले काम के लिए भी हमने भूमि तैयार की है । हिन्दुस्तान का
टुकड़ा हो जाने पर भी आज जितना हिन्दुस्तान एक हुआ है, उतना वह पहले
कभी नहीं था। हिन्दुस्तान के सारे इतिहास में वह कभी इतनी बड़ी इकाई
नहीं था, जितना आज हुआ है। आज मुल्क में शान्ति भी है। आज हमारे
यहाँ न आपस के झगड़े हैं और न कौमों के । अब मुल्क को ठीक करना
है । उसके लिए हर आदमी को अपना कर्तव्य पालन करना चाहिए । और
समझना चाहिए हमारा कर्त्तव्य क्या है ? यह न समझे तो हमारा काम नहीं
चलेगा
में तो आज बम्बई में बैठा हूँ, लेकिन पहले मैंने जितना किसानों का काम
किया है, उतना किसी ने नहीं किया। मैंने उनकी काफी सेवा की है। मैं फिर
से उनमें जाना चाहता था, मगर अब मेरी सेहत अच्छी नहीं है। अगर मेरी
उमर ठीक होती, तो मैं हिन्दुस्तान भर को हिलाता और खुद फिर से किसानों में
जाता। लेकिन आज तो मैं यहाँ ही से देश भर के हर एक किसान से अपील
करना चाहता हूँ कि आप को यह नहीं कहना चाहिए कि आपको इतना पैसा
मिले, तभी आप अनाज देंगे, तभी आप अनाज पैदा करेंगे। यह समय आया
है, जब आपको देश का हित सब से बढ़कर देखना है । अभी तो वह समय है कि
जो कुछ मिले, आप मंजूर करें। हमारे करोड़ों भाई-बहन पड़े हैं, जिसको आज
खाने को अनाज नहीं मिलता। जिनके खाने के लिए हमें बाहर से अनाज
मंगवाना पड़ता है । इसका बहुत भारी बोझ है और यह बोझ हमारे खुद के
ऊपर पड़नेवाला है । हिन्दुस्तान गिरा तो सब गिरेंगे । लेकिन हम उसे
गिरने नहीं देना चाहते । तो हम सबका धर्म है, कि ज्यादा अनाज पैदा करें
और उसे अपने पर कम-से-कम खर्च करें। किसी भी तरीके से अनाज का नुक-
सान हो, वह बरबाद हो, इस तरह की कोई चीज हमें नहीं करनी चाहिए ।
आज आप ज्यादा-से-ज्यादा अनाज पैदा कीजिए, देश को जितनी रूई और
जूट की ज़रूरत है, उतनी रुई और जूट पैदा कीजिए । अपने मुल्क को अपने
पैरों पर खड़ा करने में आप जितनी भी हो सके, मदद दें।
मजदूर भाइयों से भी मैं बड़ी अदब से कहता हूँ कि वे चाहे जितने दल-

